
జలగఁదంబరచట్టకుంకుములు కత్తుల్ హత్తి గేహాల్పభో

జులునై యెమ్మెలభోజనంబులకు రాజుల్ వచ్చి రచ్చోటికిన్.



	 







	క.	
విందున కరుదెంచిరి తల, కుందగు దోవతులు పట్టుకోకలు వెంటం

గొందఱుపిల్లలు జతగా, నాందోళికలం బురోహితామాత్యవరుల్.



	 







	మ.	
బుడుతల్ పెద్దలు వీజనంబులును జెంబుల్ గొప్ప దొప్పాకులున్

నిడియందంబుల చొప్పయీనె లొకయింతే ప్రొద్దు పోకుండ నాఁ

గడు నీరల్వలెఁ బెట్టరాదనుటలుం గన్పట్టఁగా నూరగా

మిడిబాప ల్చనుదెంచి రాద్రుపదభూమీభర్త యిల్చేరఁగన్.



	 







	క.	
తెప్పలుగా దొప్పలు మరి, దొప్పలకుం దగినయాకు తుదినాకులకుం

జెప్పనగు పసిఁడిచెంబులు, నప్పార్థివుఁ డేర్పరించె నయ్యెడ నెడకున్.



	 







	క.	
కడలేనివెడలు పెంతే, నిడివియు నగ్రముల తగులు నిగనిగలిగురుం

గడిమి గల యనఁటియాకుల, యెడఁ జూచినఁ గడుపు నిండదే భోక్తలకున్.



	 







	ఉ.	
ఇక్కడఁ గూరుచుండుటల కీరలె పెద్దలు లేచిరండు మీ

రొక్కరు వంటశాల కడుయోగ్యము మీ కది తేమ కేమి యీ

ముక్కలిపీటమీదియది మూర్ఖుల చో టిట మేలటంచు స

ద్వాక్కుల నక్కులాధికుల వైదికులం దగుచోట నుంచినన్.



	 







	ఉ.	
వడ్డనఁ జూపి రంత చెలువల్ తెలియోగిర మొల్పుపప్పు మెం

డొడ్డిన కూరగాయ ఘృతముక్కెర చక్కెరతేనెలడ్డువా

లిడ్డెన నానవాలు చలియించని తైరులు మోరు మేరు పై

గిడ్డి తలంచిరోయనఁగ గేస్తులకబ్బె సమస్తభాగ్యముల్.



	 







	క.	
చేత మెతుకంటకుండన్, శీతాభోగముల వారిచిన యోగిరమౌ

రా తుమ్మిపూల తెలుపా, హా తావి యయారె వేఁడియని వేఁడి రొగిన్.



	 







	క.	
గేస్తులకుఁ బసిఁడిగిన్నెల, కస్తూరి యనంగ నెంత కర్పూరంబే

శస్తమన వాసికెక్కిన, నిస్తులసద్యోఘృతంబు నెలఁతుక వంచెన్.



	 







	క.	
ధూర్తులు దిఙ్మారీచమ, వార్తక మటంచు మరీచవర్ణన గనుచున్

గీర్తించిరి తొడిమన్ ధి, గ్వార్తాకమవృంతకమని వంకాయఁ దగన్.



	 







	గీ.	
ఉప్పుపులుసుఁ బట్టి యొక్కింతమిరియంబు, ముట్టి  తిరుగఁబోఁత చుట్టినట్టి

వేత వేఁచినట్టి నిడుపుఁ గాకరకాయ, వరుసనిడియె నొక్కవంటలక్క.



	 







	క.	
ఉడికిన పిమ్మట మిరియము, పొడి బెల్లము చల్లి యుద్దుపొడి రాలిచి నే

తిడి నెఱ్ఱఁగ వేఁచిన వేఁ, పుడుఁగంద మిళిందవేణి పొందుగ నిడియెన్.

		 ఈ పేజీలో చివరి మార్పు 28 ఫిబ్రవరి 2022న 07:13కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

